
Pineqarpoq: 2023-imut qilalukkanut qaqortanut aamma qernertanut pisassiissutit pillugit tusarniummut akissut


KNAPK-miit tusarniutigineqartut pillugit imaattumik akissuteqassaagut:

Ukiunut arlariinnut pisassiissalernermi iluaqutissartai taakkartorneqarput, tamanna ajunngilaq, aammalu ukiumi pisassiissutinik sippuisoqarsimatillugu sippuissutaasut amerlappata ukiunut arlariinnut naafferartumik ilanngaassuutigineqartalernissassa periarfissiissutigineqatalernera aamma ajunngilaq. 

2023-imi pisassatut Naalakkersuisuniit siunnersuutigineqartuni qilalukkanut qaqortanut pisas-siissutissat 2022-imut naleqqiullugu allannguuteqartinneqanngillat. KNAPK-miit qaqortanik pisassiissutit allannguuteqarterusuppagut, tassa Kalaallit Nunatta kangianut ataatsimoortumik qaqortanik ukiut tamaasa pisassiissoqarnissaa piumasarigatsigu.

Tamatumani tunngavilersuutigalutigu nunatta kangiani piniartut ukiorpassuit ingerlaneranni qilalukkanik qaqortanik takujuartarsimammata killilersuisoqanngikkallarmallu pisarisarsi-mallugit. Ilisimatuut nunatta kangianiitillutik qilalukkanik qaqortanik takusaqartannginnerat kangianut pisassiisoqartannginneranut tunngavilersuutigineqartoq atorsinnaanngilaq, piniar-tummi namminneerlutik ukioq kaajallallugu piffinni piniartuartuusut nalunaarutaat pingaar-tinneqartariaqarmat. KNAPK-miit oqaatigisatta ilumoortuunerat takuneqarsinnaavoq atua-garsuarmi 2019-imi Aarhus Universitetip Tunumi piniartunik suleqateqarlutik saaqummer-sitaanni ateqartoq – Fangsten I Østgrønland kortlagt af fangere. Tassani qupp. 222-223-imi takuneqarsinnaavoq 1993-simiit 2015-ip tungaanut 28-inik qaqortanik pisaqartoqartarsi-masoq, soorlu aamma upernaaq manna 16-inik Tasiilap eqqaani pisaqartoqartoq aali pisas-siisoqarsimanngitsoq. Nunatta kangia aamma qaqortanik qilalugaqarpoq.  

Qilukkanut qernertanut tunngatillugu ukiunut tulleriiaanut pisassiissutit ikiliartortinniarneqar-nerat KNAPK-miit akuerineqarsinnaanngilluinnarpoq. Qilalukkanik qernertanik pisassiissutit ukoq manna 2022-imi 424-iusut ukiut tamaasa appariartortillugit 2026-imi 228-iinan-ngortinneqassappata Kalaallit Nunatsinni inuiaqatigiit neqissaqarniarnikkut annertoorujussuar-mik eqqugaasussaapput aammalu Piniartut aningaasaqarniarnikkut atugarisaat ajorteriarujus-suassallutik. Taamaattumik KNAPK-miit sakkortuumik Naalakkersuisunut inassutigissuarput taamatut pisassanik ikilisitserujussuarniarnertik unitseqqullugu, inuttullu kalaaliusutut eqqar-sarlutik piniarnermut aalisarnermullu tunngasutigut pissusilersuleqqullugit suliniuteqaleq-qullugillu. Uagunuku nunap inuvii ukiorparujussuarni piniarnermik inuuniuteqarluta nappate-qarsimasugut neqissaqarniarnerput pillugu sullinneqarluta pisassaqartinneqartussaasugut.   

KNAPK-miit Naalakkersuisunut piumasaraarput piniakkanik killilersukkanik suuga-luartunilluunniit pisassiissutissanik aalajangersaanerit pitinnagit tusarniaanerit inger-lanneqareernerisa kingorna inaarutaasumnik aalajangersaasoqartinnagu KNAPK-mut isumaqatigiinniuteqartalernissaq anguniaqqullugu, taamaaliortalernerup pilersissavaa Naalakkersuisut atuisullu akornanni toqqissisimanerulerneq paaseqatigiinnerulernerlu.  

Ukiut ilaanni Nunatsinni qilalugartassat nugunneqanngitsoortarneranut pissutaasarpoq, ukiut arlaanni issittumi pinngortitarsuaq sakkortoorsuusarmat, issittorsuulluni, taartorsuulluni anor-lertartorsuullunilu inuinnannguanut imaalitsiaannaq akiorneqarsinnaanani. Taamatut atugassa-qartarnitsinnut takussutissat ersarinnersaraat nunatta kitaata avannaarsuani Qaanaami innut-taasut atugaat aammalu nunatta kangiata avannaani Ittoqqortoormiini innuttaasut atuga-risartagaat. Taakunani takuneqarsinnaavoq pinngortitarsuaq inunnguit taakkunani najugaqartut inuuniarnerannut qanoq sunniuteqartartigisoq.  

Kalaallit Nunarput tamakkerlugu qilalukkanik qaqortanik qernertanillu piniartut suleqatigalu-git kisitsisarnerit ukiut akulikinnerusut atorlugit ingerlanneqartarnissaat Naalakkersuisut piler-saarusiorluagaasumik ingerlattariaqarpaat aamma ukiup ingerlanerani sineriapput tamakker-lugu Piniartut namminneerlutik pisaminnik takusimasaminnillu nalunaarusiortarneri nalu-naarusiortarnissaallu atorluarlugit. 


Pisassiissutissanik aalajangiisarneq:

Nunatsinni Naalakkersuisut pisassanik aalajangersaasarnerminni Nunatsinni piniartut kattuf-fitsik KNAPK aqqutigalugu kaammattuutaat tusaanianngilluinnarlugit JCNB-miit NAMMCO-miillu inassuteqaatinut (siunnersuutigineqartunut) naalakattaaginnarnerujussuat KNAPK-miit pissusissamisoorsorinngilarput. Ilami Inuit issittoq taamaat 110.000 missaani amerlassuse-qartugut taakkununnga ilaalluta uagut  Kalallit 56.000 missaaniittugut piniartortagullu 1900 ukiuni makkunani missaaniittut nunatta issittullu imartarujussuani ukiup ilarujussua imartaqarani sikuusartumi qanoq ililluta qilalukkat nerisaralugit nungussagatsigit. Uagut qangatut Europamiut arfanniarallaramik pissusaattut pissuseqanngilagut europamiunuku issit-tumi arferit nugukkaat, soorlu aamma puisit nuguleraluaraat. 

Taamaattumik KNAPK-miit Naalakkersuisunut kaammattuutigaarput JCNB_imi aammalu NAMMCO-imi ilisimatuut Kalaallit nunatsinni angalassasut suliatik pillugit Kalallit Nunaanni piniartunut nassuiaassuteqaqattaarlutik. Aammalu piniartut ilisimasaannik paasiniaallutik katersillutillu. 

Ilisimatuussutikkut misissuisarnerit aallaavigalugit oqariartuutigineqartalernikuuvoq qilalua-qatigiit Kalaallit Nunatta Canadallu sineriaaniittartut assigiinngitsut ingerlaartarfii najoqqu-taralugit pisassiissuteqartoqartarnissaa amerlassusiliisoqartarnissaalu ilisimatuuniit siunner-suutigineqartartut, soorlu Uummannamut ukiuni kingullerni amerlanerusunik pisassiisoqar-tarnerani tunngavilersuutigineqartartutigut tamanna takuneqarsinnaasoq, aap tamanna paa-sinarpoq. Kisianni kitaata sineriassuani Piniartut ukiullu tamamaasa Qeqertarsuup Tunuaniit, Sisimiuniit Maniitsumiillu avataani piniarneqartartut qilalugaapput qilalugaqatigiit assigiin-ngitsut amerliartuinnartut akornanneersut taamaammallu nunatta kitaani inoqarfinnut assi-giinngitsunut pisassiissutit amerlineqarnissaannut tunngavissiisussaassagaluarlutik.

Qaanaami qaannamik piniartarneq atorneqarpoq, tassa qilalugaq naaleqqaarlugu toqunne-qartarluni, taamatut piniartarneq ingerlalluarpoq kusanarlunilu. Taamaammat naammattunik pisassaqartuarnissaat qulakkeersimasariaqarpoq. Taamatullu qimusseri-arsuarmi ukiut tamaasa qaannamik piniagassanik pisassiisoqartarnissaa pisariaqarpoq qularnanngitsumik nunatta sinneranut immikkut qaanamik piniagassanik pisassiisoqartalersinnaalluni.  

Qilalukkat arferillu mikinerit allat aalisagartortorujussuupput, soorlu aamma arferit anginerit aalisagaaqqanik nerisorujussuusartut, taamaattumik nunatta sinerissami amerlavallaalin-nginnissaat sulissutigiuartariqarparput. Nunatsinnimi aalisakkat kisiisa aningaasaqarnikkut nappatigaavut.  

Nunatsinni inoqarfiit, tassa illoqarfiillu nunaqarfiillu amerlassusilikkanik pisassinneqarta-lernissaat suliarineqassasoq, nunatsinni innuttaasut tamarmik neqissaqarnikkut isumagine-qarnissaat pisariaqarmat.

Nunatsinni innuttaasut neqissaqarniarnerannut qilalugamernit tapertaalluarnissaat anguni-arlugu qilaluaminernik mattannik,  neqinik, sarpiminernik il.il. nioqqutissiornissamut peri-arfissiilluarnissaq Naalakkersuisut aqqutissiuutissagaat inassutigineqarpoq.  

Kalaallit Nunatsinni piniakkat suugaluartulluunniit killilersorneqartillugit Inuussutissarsiu-tigalugu piniarnermut allagartallit kisimik piniarsinnaatitaasarnissaat KNAPK-miit sakkor-tuumik Naalakkersuisunut inassutigaarput.  Tamanna minnerunngitsumik atuuppoq qaqor-tanik qernertanillu piniarsinnaatitaassagaanni.

KNAPK-p Naalakkersuisunut piumasaraa piniakkanik amerlassusiliilluni pisassiisoqar-tartillugu ukiumi pisassiiffiusumi ukiup siuliani pisassiissutaasunut naleqqiullugu pisas-siissutinik appaasoqaraagaat piniartut aningaasaqarniarnerannut nunatsinni akit naaper-torlugit taarsiissuteqartoqartalernissaa. KNAPK-llu ilanngullugu piumasaraa tamanna pillugu Naalakklersuisut KNAPK-llu akornanni isumaqatigiinniarnerit aallartinneqassa-sut. 


Qilalukkat qaqortat:

· KNAPK-miit Naalakkersuisunut kaammattuutigaarput qaqortanik qilalugartassanik ukiuni tulleriiaani ikiliartortitsisoqassanngitsoq.

· Nunatta Kangianut ataatsimoortumik ukiut tamaasa qaqortanik pisassiissoqartalissa-soq.

· Nunatta kitaani Ilulissaniit Maniitsup tungaanut pisassissutaasartut amerlaneruni-ssaat anguniarneqassoq.  

· Ukiumi pisassanik pisarinngitsuugaqartillugu agguaaqqinnermi pisarinngitsuukkat pisarineqarnissaat qulakkeerniarlugu agguaaqqikkasuaasarnissaq isumagineqartas-sasoq, soorlu tikaagullinnut taamaasiortalersugut. 


Qilalukkat qernertat:

· KNAPK-miit Naalakkersuisunut kaammattuutigaarput qernertanik qilalugartassanik ukiuni tulleriiaani ikiliartortitsisoqassanngitsoq.

· Qaanaami inuusuttut qaanamik qilalugarniartalernissaat anguniarlugu ilinniartitsisa-lernissamut ukiumut tallimanilluunniit pisassiisoqartalernissaa KNAPK-miit piumasa-raarput. 

· Qaannamik piniarneqartussanik immikkut qimusseriarsuarmut pisassiisarneq pingaar-tinneqarnerulluni naammattunillu pisassiisarnikkut ingerlanneqassasoq.

· Illoqarfiit nunaqarfiillu pisassinneqartalernerisigut Upernavimmut eqqanullu qerner-tanik pisassiissutaasartut amerlanerulersinneqassasut.

· Qilalugaqatigiit assigiinngitsut amerliartormata  sumiittarneri aallaavigalugit pisas-siissutit Qeqertarsuup Tunianiit Maniitsoq angullugu amerlineqassasut

· Ukiumi pisassanik pisarinngitsuugaqartillugu agguaaqqinnermi pisarinngitsuukkat pisarineqarnissaat qulakkeerniarlugu agguaaqqikkasuaasarnissaq isumagineqartas-sasoq, soorlu tikaagullinnut taamaasiortalersugut. 


Inussiarnersumik inuulluaqqusillunga


Med venlig hilsen

Nikkulaat   Jeremiassen

